
'Nta villi e valli e 'nta vuscura funni
Unn'è l'amanti mia di ca mi spriu!
La vaiu pi circari e un trovu d'unni,
Pi lu so amuri lu munnu firriu.

Vaiu a lu mari e c'i addumannu a 
l'unni:
"Forsi passau di ca l' amanti mia?"
E l'ecu di luntanu m'arrispunni
"Ca schiava di li Turchi sinni ju!"

M'addisiassi la spada d'Orlannu
Quantu furriassi pi tuttu lu munnu
La me Agatuzza mi muri chist'annu
Cu t'affirrau? Ivi!  Iu mi cunfunnu!

Fu so matruzza cu cori tirannu
La mannau a mari a circari lu nunnu
Comu ncagghiasti!E nun sintisti u 
bannu?
"Un jiti a mari! Li Turchi ci sunnu!"

